
Берзаман кыш ачуланды. Беркемгə дə 
көн күрсəтмəскə уйлады ул.



Иң элек кошларга бəйлəнде. 



Салкын җил исте, агачларның 
яфракларын койды.



Кошларга сыеныр урын калмады. Алар төркем-төркем 
булып җыелышып киңəштелəр, чыелдаштылар да биек 
таулар, зəңгəр диңгезлəр артындагы җылы якларга 

очып киттелəр.



Ə инде бездə кышларга калганнары түбə 
кыекларындагы, тəрəзə башларындагы ояларына кереп 

постылар.



Кошларның исе китмəвен күргəч, кыш 
җəнлеклəргə ташланды. Кырларны кар белəн 

томалады.



 Ачы суыклар алып килде.



Урманнарны кар басты.



Җəнлеклəр дə бирешмəде: берсе җылы 
тунын киде, 



икенчесе тирəн оясына кереп ятты.



Ə йорт хайваннары җылы абзарларда кешелəр 
əзерлəгəн азыкны ашап яши бирделəр.



Кыш тагын да явызлана төште. Ул балыклар 
янына да җитте: күллəр, елгалар өстен боз 
белəн каплады.



Боз астындагы балыклар тирəнгə төшеп 
качтылар.



Монда да эш барып чыкмагач, кыш, кешелəр янына 
барып, аларның кирəклəрен бирим əле, дип уйлады.



Тəрəзəлəрне боз белəн каплады, ишек һəм 
стеналар- ны шакыды. Салкыннан бүрəнəлəр 

шартлады.



Ə кешелəр җылы мич янында рəхəтлəнеп чəй 
эчтелəр, тун, киез итек һəм биялəйлəрен киеп 

эшкə киттелəр.



Кыш өчен иң хурлыклысы шул булды: 
бала - чага чана шуды.



 Кар бабай ясап куйды.



Кыш күрə: нəрсəгə генə тотынмасын, аның эше барып 
чыкмый. Ул зəһəрлəнеп елый. Өй кыекларыннан 
кышның күз яшьлəре тама... Димəк, яз якынлаша!



Кыш ничек ачуланды?

Кошлар кая очтылар?

Җəнлеклəр нишлəде?

Балыклар нишлəде?

Балалар нишлəделəр?



Текстны кошлар, җəнлеклəр, 
балыклар, кешелəр турында 
язылган кисəклəргə бүлеп 
укыгыз.

Шул тəртиптə эчтəлеген 
бөтен килеш сөйлəгез.


